
					இப்பக்கம் மெய்ப்பு பார்க்கப்படவில்லை
228 ஆ. புலவர் கா. கோவிந்தன்

அவ்வாறு கடுஞ்சொல் கூறிக் கொண்டிருக்கும் போதே அவள் சினம் ஆறிவிட்டது. அதனால், "கடலே! என்னைக் கைவிட்டவனைத் தேடிக் கொடுத்தால், என் உள்ளத் துயரை யெல்லாம் உணர்த்தி, உன்னைப் பாக்களால் பாடிப் பாராட்டுவேன்!" என இன்னுரை வழங்கினாள். -

பாடிப் பாராட்டுவேன் என்றவள் பாடவும் தொடங்கி விட்டாள். "காதல் காட்டிக் கட்டிப் பிடித்த அவர், மீண்டும் வந்து என்னைக் கூடும் காலம் இது என அறியேன்! அவன் இரவில் வருவான் என்று எண்ணும் என் நெஞ்சம். உடனே, பகலே! நீ இரவாகி விடு!" என்று கூறிப் பகலை வெறுப்பேன்; இரவும் வந்து விடும்; ஆனால் இரவிலும் அவன் வாரான்; உடனே அவ்விரவையும் வெறுக்கத் துணிவேன். அந்தோ! என் அல்லலைக் களைவார் ஒருவரும் இலரே! என் செய்வேன்?

"கடலே! அறநெறி அறியா என் காதலன், திடுமென என கண்ணுள்ளே தோன்றுவன்; இமைகளைத் திறந்து அவனைக் கைப்பற்ற விரைந்து விழிப்பேன்; உடனே அவன் என் நெஞ்சுள் ஒடி ஒளிந்து கொள்வான்; ஒளிந்து கொள்வதோடு நில்லாது, மாளாத் துயரமுந் தருவன்.

"கடலே! ஊரை வளைத்துக் கொண்டு ஓங்கி எரியும் பெரு நெருப்பில் நீர் ஊற்றியவுடனே, அந்நெருப்பின் சினம் தணியும். ஆனால், இரக்கம் அற்ற அரக்கனாகிய என் காதலன் தந்த காமத் தீ, தண்ணிருள் புகுந்தாலும் சுடுகின்றது! இதற்கு என் செய்வேன்!

"கடலே! காதல் நோய் பெற்று, அந்நோயின் கொடுமை அறியாதவர், "இவளோர் உள்ளுறுதி இல்லா தவள். அதனாலேயே இவ்வாறு காதற் பித்தேறினாள்!"

		 இப்பக்கம் கடைசியாக 22 பெப்பிரவரி 2018, 06:41 மணிக்குத் தொகுக்கப்பட்டது.

